
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЭХИЙН СЭТГЭЛ

	НЭГ

	Маадвийн нүдэнд бүх ертөнц харанхуйгаар эргэлдэж түших тулах юм түүнд огтхон ч үл үзэгдэнэ. Зэвүү даасан хөндий хоосон гэрт горьдлого тасарсан ганц бие түүний асгаруулан суугаа нулимсыг арчих хэн ч алга. Хань нөхрийн хагацал үзээд хорин хоёр жил боллоо. Хогшил хөрөнгө гэх юмгүйгээс ямар их гачаал зовлонгийн дунд ганц хүүгээ хүн болгосныг хэлээд яах вэ. Тийн байтал өсгөсөн ганц хүү нь өнөөдөр түүний өврөөс булаагджээ. Булаагч нь хэн бэ? Өвчин тахал бол ч одоо яая гэхэв. Үүнээс хэнд ч буруу ирдэггүй. Харин шуналтнуудын хийсэн ийм дарангуйллыг тэсэж суух арга байдаггүй. Хорсолт гаслангийн байдалд Маадвийн сэтгэл яваандаа эвдэрч, энэрэлгүй хар сэтгэлтнээс хор хонзонгоо авахыг бодох боллоо. Алах уу, алагдах уу, аль ч яах вэ. Хэчнээн сайхан, хэчнээн ухаалаг хүү байлаа. Хань нөхрийн нь үлдээсэн тэмдэг, хорвоод амьдрахын нь итгэл найдвар, насан туршаа бүтээсэн ганц суварга нь шүү дээ. Тэр хүү нь өнөөдөр чийгт гянданд сууж аливаа бузар зовлонг эдэлж байгаа гээч. Тэр ямар гэм хийсэн бил ээ? Юу ч хийгээгүй ээ. Айл хөршийнхөн болон сургууль соёлын багш нар нь хүртэл бүгд түүнд амиа тавьдаг байжээ. Хань нөхөд нь ч хайрлан хүндэтгэдэг байв. Хэзээ, хэнд ч түүний тухай муу юм огтхон ч дуулдсангүй. Ийм хүүгийн эх болсон Маадвийд нутгийнхан нь баяр хүргэн суудаг байж. Ямар их үнэнч, ямар их нигүүлсэнгүй, ямар их тусч хүн байсан гээч. Үлдсэн гамбираа ирсэн зочиндоо бариад өөрөө хоосон хонохыгоо жаргал гэж бодно. Ийм хүү гянданд суух учиртай гэж үү? Зовлон дарлалын учрыг тайлбарлаж, зовсон түмэнд тус хүргэхийн төлөө зүтгэдэг нь л түүний хийдэг ажил нь байлаа. Үүнийг гэмт хэрэг гэж болох уу? Түмний төлөө зүтгэх гэмт хэрэг үү? Түшээд ирснийг тулж авах нь гэмт хэрэг гэж үү?

	Энэ залуугийн нэрийг Аадма-Аананд гэдэг. Муу цагийн эрхээр хүний сайн л гяндангийн үүд татдаг учиртай юм байна. Тэр бол айхыг мэддэггүй, үнэн үгтэй, зориг самбаатай, эх нутагтаа хайртай, шуналын сэтгэл байхгүй, хийх гэснээ хийдэг л залуу. Энэ бүхий л чанарууд чинь гянданд явахад хүргэдэг ёстой гэж үү? Эрх чөлөөтэй хүнд бол энэ бүхэн «диваажингийн» үүдийг татах чанар мөн. Эрхгүй боолд бол там.

	Аадма-Аанандын түмний төлөө үйл ажил, түгдрэлгүй урсгадаг хурц үг, төрийн тухай эрүүл өгүүллүүд нь засаг түшмэдийн нүдийг бүлтийлгэжээ. Их багагүй цагдаа хуягийн газрууд түүнийг хянан мушгих болж, бүхний харц түүн дээр онилох боллоо. Эцсийн бүлэгт тэр тосгонд нэгэн удаа үймээн гарсан нь тэдэнд аятайхан завшаан боллоо. Аадма-Аанандын гэрийг нэгжлээ. Хэд хэдэн бичиг захиа, өгүүлэл гарсныг цагдаагийн газар уг үймээнтэй холбоотой гэж мушгин баталлаа. Хорь шахам залуусыг хэрэгт холбогдуулан баривчлав. Аадма-Аанандыг тэдний толгойлогч гэж худал хуурамч бичиг баримт зохиолоо. Энэ баларч унасан үед чинь сүлд сүнснээс өөр хямдхан юм гэж хаа байх вэ. Сүнс сүлдээ хэн ч хэнд худалдаж болно. Ялимгүй юмаар ямар ч сайн гэрч худалдаж авч болно. Цагдаагийн гарт орсон ямар ч бузар худал, ямбанд хүрэх үнэн болдог. Иймэрхүү байдлаар гэрчүүд гаргаж авлаа. Хэдэн сараар зарга үргэлжлүүлэв. Зарга ч яах вэ, зандалчин балмадуудын зугаа байлаа. Бүгдийг хэрэгтэн гэж үзэж яллав. Аадма-Аанандад хамгийн хүнд ял тулгагдаж найман жилийн яс цоожоор заагдлаа. Маадвий өдөр болгон шүүхийн хуралд очиж бүхий л ажиллагааг нүдээр харж байснаар, хүнч ёс ийнхүү их унаж, хүний сэтгэл ийнхүү их энэрэлгүй болсныг тэр мэдэх нь байтугай санадаг ч үгүй явдаг байснаа сая ойлгожээ. Ганц хүү Аадма-Аананд нь ялтан болоод эхээ алсаас толгой дохин мэндэлтэл цагдаа жадаар хатгаж одсонд Маадвий ухаан алдан хөсөр унаж билээ. Сайн санаат хэдэн хүн түүнийг хөлсний тэргээр гэрт нь хүргэж өгчээ. Ухаан орсон цагаас эхлэн зүрхэнд нь шар ус хурж тэсвэрлэн суух аргагүй боллоо. Шаналж зовсон сэтгэл одоо түүний өмнө ганцхан чиг зоригийг дэвшүүлэн тавилаа. Энэ нь хорыг хороор гэх шиг харгис бурангуйчуудаас ор хариугаа харгис хэрцгийгээр авах явдал байв. Эдүгээ хүртэл тэр, ганц хүүгийнхээ төлөө эхийн сэтгэлээр амьдарч явсан бол одоо дайснаас ор хариугаа авахын төлөө хорон сэтгэлээр амьдрах хэрэгтэй боллоо. Одоо түүнд сайн сайхнаар амьдрах ямар ч хүсэл алга. Ор хариугаа аваад амьдралд нь сайн юм гарахгүй нь мэдээж. Гэсэн ч яах вэ, ядаж энэхүү хүн дүрт махчин Баагачи түүний нулимсыг яаж асгарууллаа, яг тэрчлэн түүнийхийг нэг удаа ч гэсэн асгаруулаад авах юм сан гэдэг бодол төрөх болов. Охин амьтны зүрх уян зөөлөн байдаг. Гэхдээ энэ бол байдал шалтгаанаас хамаарна. Эрийн үйл үнэн зөв байвал эм хүн гэдэг чинь зөөлөн журмын дар эх байдаг. Харин хамаг байдаг юмаа баллуулсан нэгний хувьд бол эмэгтэй хүн эрэгтэйгээсээ ч үл дутах жигшилтэй бөгөөд ууртай байж чаддаг. Харин ялгаа нь л гэвэл эрэгтэй хүн эр чадлаа, эмэгтэй хүн арга ухаанаа гаргадаг. Өдөр шөнө өнгөрсөөр л, Маадвий өндийж ч чадахгүй хэвтсээр л зовуурилах сэтгэл нь хор өшөөний дөлд автсаар байв. «Оронгийн мухар сахиад байвал ор хариугаа яахин авах билээ. Бэлэвсрэлийн хорь гаруй жилийг гаралгүй өнгөрөөж болсон бол одоо болохгүй. Албаар гэрээс гарах хэрэгтэй. Адгийн гуйлгачин ч болох хэрэгтэй. Шивэгчин зарц ч болоод үз. Шинжгүй худлыг ч хийгээд хар. Юу л байдаг юм бэ, бүгдийг нь хийе. Үнэн цагааны төлөө энэ хорвоод хаашдаа байргүй болсон байна. Бурангуй нүгэлтнүүдэд хууль цээр байдаггүй болсон юм бол би энэ гараараа тэднийг чинь яллаад өгье л дөө» гэхээс өөр юм тэрүүнд бодогдохоо болилоо.

	 

	ХОЁР

	Үдшийн цаг, Лакнаугийн чимэглэсэн нэгэн ордонд найз түншүүдийн чуулга болж байлаа. Дуу хуур болцгоон уудам танхимын нэгэн буланд бялхтал төхөөрсөн ширээн дээр дур сонгосон хоолны алба ширүүснэ. Хаа л бол хаа цагдаа даргын погон гялалзана. Энэ бол цагдаагийн газрын дарга ноён Баагачигийн гэр юм. Нэлээд хэд хоногийн өмнө арайхийж дийлсэн тэр нэг хэргийн төлөө бусад доод дарга, түрүүч нь түүнд баяр хүргэж сагсайлгасны нь хариуд энэхүү дайллагыг хийж байгаа ажээ. Иймэрхүү юм энд үргэлж болж байдаг юм. Сайн дурын гэрчлэгч, мэдүүлэгч, зөвлөгч, туслагч нар бялдууч хорвоод түүнд мундахгүй болохоор хэргийг давахад ч хялбар. Идээ цагаа, жимс ногоо үнэ өртөггүй цутгадаг болохоор цайллага дайллага төхөөрөхөд ч амархан. Хэн хүнд зуугаар олддог юм, түүнд болохоор арваас ч наагуур. Тэгэхээр түүнд хүнд бэрх юм гэж байдаггүй. Тэрээр саяхан гэмгүй хэсэг залуусыг худал гэрч мэдүүлгийнхээ хүчээр шорондоо хийж авч амжаад өнөөдөр баяр хөөрөө хийж байгаа нь энэ ажээ.

	Дуу хөгжим завсарлаж дугараа зоог үргэлжилнэ. Дайллага зугаалгын юмсыг зах холоос авчрахад дайчлагдсан зарц зөөгч нар хоосон ходоод, хараал ерөөлийн шантай буцахад харин өдий болтол нэг эмгэн тэнд суусаар хоцорлоо. Бусад зарцын адилаар тэр ч гэсэн тэнд ажил хийж майтарсаар, эзний зарлигаар ийш тийш гүйсээр л харагдаж байсан юм. Энэ бол санаснаа хийхээр яваа зарц ядуугийн дүрээр ирсэн Маадвий билээ.

	Ирсэн гийчин буцаж, дайллагын хөл тасарч бүх орчин нам гүмд живжээ. Гэвч Маадвий одоо болтол суудалдаа суусаар л байлаа.

	Ноён Баагачи түүнийг гэнэт харж,

	— Хүүе зөнөг, чи энд юу хийж байгаа юм бэ? Үлдцээс юм олд оо биз дээ? гэж асуухад Маадвий

	— Ноёнтоон, олдсон.

	— Тэгээд? Явахгүй яасан юм бэ?

	— Хаа яах вэ дээ, засаг минь. Надад гэр бараа гэх юм юу байх вэ. Эзэн та өршөөн хайрлаж будаандаа байлгахгүй юм байх даа?

	— Зарц хийх үү?

	— Яагаад үгүй байх вэ, засаг минь. Ийм л юм эрж яваа юм чинь.

	— Хүүхэд саатуулаад байж чадах уу?

	— Чадалгүй яах вэ, эзэн минь. Миний ганц чаддаг юм байхгүй юу.

	— Сайн байна. Чи өнөөдрөөс энд байх болно. Гэрт ор. Юу л гэнэ хийж бай.

	 

	ГУРАВ

	Нэг сар өнгөрлөө. Маадвий тэднийг татахын тулд анхлан хамаг хүчээрээ зүтгэв. Эзэн авхайн төрх тун ч овилгогүй. Өдөржин орон дээрээ хэвтэх ажилтай. Өндийж нэг босвол өнөөх муу хэдэн зарц шивэгчнээ өөд уруугүй зандран хялалзана. Гэсэн ч Маадвий тэр хэцүүг юуны өмнө тэвчин өнгөрөөх ёстой байлаа. Ямар ч асрагч энд нэг долоо хоног ч тэсэж үзээгүй билээ. Гашуун нясууныг амссан ч муу царайгаа эрт илчлэхгүй юм шүү гэж Маадвий дотроо бодно.

	Ноён Баагачихаас хэд хэдэн хүүхэд төрсөн боловч хамгийн сүүлчийн ганц нялзрай хүүхэдтэйгээ үлдсэн бөгөөд түрүүчийн хүүхдүүд нь хэдэн сар юм уу, ойгоо өнгөрч нүд булаам сайхан болж байгаад л нас бардаг байжээ. Тэгээд ч эцэг эх хоёр нь сүүлчийн энэ ганцдаа хамаг голоо тавина. Хамрын шуухинаа туссан ч хоёулаа айж сүйд болно. Авгай нөхөр хоёулаа боловсролтой авч арга дом, аврал гүрэм, сан тахилга, судар уншлагаас хэзээ ч үл буцна.

	Ийнхүү байсаар нэг мэдэхэд өнөө хүү нь Маадвийд жигтэйхэн сайн болчихлоо. Ганц агшин ч болов түүний өврөөс үл бууна. Түр зуур ч болов Маадвийг нэг тийш явчихвал уйлж унжиж хорвоог буулгачих шахна. Эцэг эх нь түүнд юу ч биш. Унтуулж сэрээдэг, уулгаж идүүлдэг, зугаацуулж тоглуулдаг, зөөж тэврэх бүхэнд л Маадвий. Тэр Маадвийг эхээ гэж бодно. Маадвийгаас өөр юм түүнд энэ хорвоод байхгүй. Эцгээ хоногт нэг хоёр удаа харах боловч харь хүн мэтээр үзнэ. Эх нь залхуу хойрго, сул биетэйн улмаас түүнийг өөртөө авахаас тээршээнэ. Эхээ ч тэр хамаагүй хүн шиг санах боллоо. Бусад зарц шивэгчний гар дээр очвол өргөстэй харгана дээр суусан юм шиг загнана. Зарим нь эзний хүүг өөртөө татах гэж янз бүрээр оролдоно. Гэвч тэр бүхнээс зугтаана. Зөвхөн л Маадвий түүний ааш занг зөв тусгаж хэзээ, яах хэрэгтэйг сайн мэддэг байлаа. Иймээс ч тэр хүү Маадвийд амархан дассан билээ.

	Энд чинь ч ёстой алт мөнгөний хур бууж байдаг газар байх нь ээ гэж Маадвий ойлгодог байжээ. Гэвч одоо харахад хоногоо ч хүчрэхгүй байгаа юм шиг царай алдаад байгааг ихэд гайхдаг байлаа. Зарц боолуудтайгаа сохор зоосны ч тооцоог маш чандлан хийдгээр барахгүй зайлшгүй хэрэгцээтэй юмаа ч авахаас гар татаж сууна. Нэг өдөр Маадвий «Хүүдээ нэг тэрэг авахад яадаг юм бэ? Өвөр дээр хүлэгдэж байх нь өсөлтөд нь муу шүү дээ» гэхэд Хатан Баагачи хоолойгоо зангируулан

	— Хаанаас авах юм бэ? Наад зах нь тавь, жаран рупи. Ийм их мөнгө хаа байна гэсэнд Маадвий,

	— Та л ингэж ярихаар яах вэ дээ.

	— Би танд энүүхэндээ гэж ярихад, манай энэ хүний урьд авгайн таван хүүхэд байдаг юм шүү дээ. Одоо Илаахааваадад нэг сургуульд сурцгааж байгаа. Том нь арван тав-зургаа хүрч байгаа юм. Тэгэхээр энэний цалингийн хагас нь тийшээ явчихдаг юм. За тэгээд одоо түрүүчийнх нь хурим болох янзтай. Тавуулыг нь хуримлуулна гэхэд наад зах нь хорин тав зургаан мянгаас доошгүй. Ийм их мөнгө хаанаас олно. Би гэдэг чинь энэ зовлонд хатаж суугаа хүн. Түүнээс надад чухамдаа өвчин гээд байх юм байхгүй.

	— Хахууль махууль гээд бас юм байдаг л байгаа биз дээ?

	— Эмээ минь, ийм юм чинь хоол болохгүй юм. Үнэнийг ярихад энэ чинь л бидний хамаг муу муухайн үндэс юм шүү. Чухам бусдынх яаж шингэдгийг бүү мэд. Ийм юм чинь нэг талаараа орж ирж л байхад нөгөө талаараа гарлага болоод л гарч орхих юм. Тэгээд нэг юм орж ирэхэд хоёр болоод гарахыг нь яана гээч. Заримдаа ч чи ийм бузар юм гэрт минь бүү оруулж ир гээд загнаж суудаг л юм. Гэвч миний үгийг сонсох хэн байх вэ.

	Ингэсээр сүүлийн бүлэгт Маадвий өнөө жаалыг эхийн сэтгэлээр хайрлах болж түүний тухайд муу юм бодож ч чадахаа өнгөрлөө. Одоо тэр хоёр унтавч нэг, босовч нэг болов. Өштнүүдээ санах тэрхэн үедээ л Баагачид уур нь хүрч сэтгэлийн шарх нь хөндөгдөх авч жаал хүүг хайрлах эхийн санаа түүнийг ялах боллоо. Шарх эдгэрсээр байх болов. Шарх хааяа нэг дэлсэлтээс хөндүүрлэхээс биш урьдынх шигээ өвдөхөө болив. Харин ч энэ гэр бүлийн амьдралыг харахаараа өрөвдөх сэтгэл ч төрөх боллоо. «Хөөрхий дээ, худал бузрыг хийж байхгүй бол ч амьдрах аргагүй болчихсон улс юм. Охидынхоо хуримыг яаж хийх улс байгаа юм бэ? Ер нь энэ хүмүүс чинь өөрсдөө хувь заяагүй улс биш үү?

	Хойд урьдахын тав таван охинтой, хүү заяавч тогтож өгдөггүй, эхнэр нь гэж өвчинд хатсан, эр нь гэж архинд захирагдсан ийм гэр орон байх ч гэж дээ. Үхсэн хойноо, эднийг бодвол би гэдэг чинь хүүгээ л шоронд хийлгүүлснээс биш жаргалтай хүн байна шүү дээ. Би эдний юуг нь чадах гээд байх вэ» гэж Маадвий дотроо бодох болов.

	 

	ДӨРӨВ

	Сул биетэй хүүхдэд борооны улирал зохимжгүй цаг. Нэг бол ханиалгаж, эсхүл халуурч байдаг. Бүр аягүйдвэл гүйлгэж суулгана. За тэгээд хүйтэн салхи үлээвэл бүр ч аюултай. Маадвий нэг өдөр гэртээ хариад ирэхээр явлаа. Хүү уйлж эхэллээ. Эх нь, үүнийг гадаа гаргаж жаахан саатуулаад ир гэж хэлээд нэг зарцдаа өгөөд гаргалаа. Зарц авч гараад ногоон зүлгэн дээр тавьж орхилоо. Саяхан үер буугаад өнгөрсөн тул газар шал пал гэхээс өөр сайхан зугаа хүүхдэд хаа байх вэ. Хүү шалбааг дотор тонтгонон өнхөрч эхэллээ. Зарц, биеийн амрыг харж хүн амьтантай ам булаацалдан яриа дэлгэж гарлаа. Ингэсээр хэдэн цаг өнгөрөв. Хүүхэд ч даарахын ихээр даарч, гэртээ нус нулимсаа гоожуулсаар орж ирэв.

	Маадвий орой эргэж ирэхэд хүүд ханиад хүрсэн байлаа. Шөнө дундын үед амнаас нь хөөс гарч цээж нь хэржигнэн дуугарч эхэлсэн байна. Маадвийн зүрх амаараа гарчих шахаж, эзэн авгайг сэрээн дуудав. «Үгүй, хүү яачих аа вэ. Та нар өдөр дааруулж барьчхаагүй биз. Нэг л биш байна» гэв. Эзэн авгай цочин сэрж ухасхийн бослоо. Хүүгийн байдлыг хармагц хөл доорх газар нь гулсаад явчхаж байгаа юм шиг тэвдлээ. Ийм аймшигт байдлыг тэр олонтоо харж зүрхээ зүсүүлсэн билээ. Эзэн авгай агадан сандарч «Гал бушуухан асаав. Жаахан горчийц1 халаагаад ир. Жигнээдэхье. Энэ муусайн зарц нараас л болж байгаа юм. Гадаа гаргаад жаалхан саатуулаад ир гэж үхсэн муу новшид хэлээд гаргасан юм байхгүй юу. Тэгээд л дааруулчихсан байхгүй юу. Даанч яав даа» гэж үглэнэ.

	Шөнөжингөө халуун горчийц тавилаа. Жаахан аядах янзтай болов. Ноён Баагачи ч мэгдэхдээ зэрэг шууд эмч рүү хатирлаа. Учир таарахад эмчлэг түргэн хийгдэж гурван өдрийн дараа хүү овоо болов. Гэвч бие нь жигтэйхэн сул болсон нь харахад нэг л айдас хүрэм аж. Үнэнийг хэлэхэд Маадвийн ачаар л хүү аврагдаж нэг удаа сэхлээ. Эх нь унтчихна. Эцэг нь явчихна. Маадвий л идэх уухаа ч бүрмөсөн мартаж өдөр шөнөгүй тэвэрч асарлаа. Тэрээр хүүг минь өршөөж хайрлаач гэж галзуу юм шиг хашхиран бурхан шүтээнд өдөр шөнөгүй наманчлан мөргөнө. Өнөө ор хариугаа авах гэж ирсэн Маадвий ийм болов. Ус хийх гэж ирээд тус хийлээ энэ хүн. Мөхлийн хор уулгах гэж ирээд мөнхийн рашаан уулгаж байна энэ хүн. Ингэхлээр амьд хорвоод эхийн сэтгэл гэдэг ямар их хүчтэй зүйл вэ?

	Пүрэв гарагийн өглөө эх нь толгойгоо тэврэн орон дээрээ сунажээ. Маадвий хүүгийн сүүг халаахаар бас л майтганана. Ноён Баагачи хүүгийнхээ савлуур орны дэргэд ирж суугаад өгүүлрүүн:

	— Эмээ минь, бид энэ яваа насандаа таны алдрыг магтан дурсах болно. Та л хүүг минь аварч өглөө гэхэд тэндээс эхнэр залган авч

	— Биднийг энэ аюулаас гэтэлгэх гэж тэр чигээрээ бурхан болж ирсэн хүн, хөөрхий. Энэ хүн байгаагүй бол бас чухам юу болох байсан, бүү мэд. Эмээ минь, надад танаас гуйх ганцхан юм байна. Уг нь үхэл амьдрал гэдэг чинь өөрийн эрхгүй зүйл боловч хүний үйл зүтгэл гэдэг чинь тийм бага хэрэг биш. Бид ч яах вэ, бүр хувь заяагүй улс. Сая таны зүтгэл хүчээр хүү минь аврагдлаа. Үнэнийг хэлэхэд эмээ минь би энэ хүүг хүн болгож яасан ч чадахгүй хүн. Тэгэхлээр та өнөөдрөөс эхлэн энэ хүүг өөрийн хүүгээ болгож ав. Амьд мэнд л өсвөл хаа ч байсан яах вэ. Бид хаашдаа үр үрлэх заяагүй улс. Энэ таны гар дээр л байвал алзахгүй. Бидэн дээр байвал үргэлж л нэг аюул тулгарч байх болно. Та өнөөдрөөс эхлэн энэ хүүгийн эх. Гэр лүүгээ аваад явна уу, эндээ байна уу, хаа л байна таны дур. Тан дээр байхад надад зовох юм алга. Үнэн чанартаа та энэ хүүгийн эх юм, би бол шулам гэхэд Маадвий

	— Эзэн авхай минь, гайгүй байлгүй. Юунд ингэж сэтгэлээ зовоож суудаг юм бэ? гэв.

	— Үгүй, үгүй, эмээ минь, энэ дэмий үг биш. Би ч болсон ингэж бодож явсан юм. Та энэ хүүг авч өсгө! Хүүгээ болгож ав. Яах вэ, зардал мөнгийг нь бид даана! Үүнд зовох юм байхгүй. Бид ирж очиж байх болно. Та үүнийг биднээс хамаагүй дээр арчилж өсгөж чадна гэдэгт бид эргэлзэх юм алга. Өнөөдөр, танд л гэж ярихад би гэдэг чинь ёстой бузрын бузрыг үйлдэж суудаг хүн. Бузрыг хийхгүй гээд ч өөр хийх юмгүй тийм суурин дээр би өөрийн эрхгүйгээр сууж байдаг хүн. Худал хуурмаг гэрч мэдүүлэг зохиож байгаад л гэмгүй номхон сайхан амьтдыг ч гэмд тулган шоронд хорьж суудаг хүн. Одоогийн над мэтийн хүмүүст шуналын тамаас мултран гарах эрх алга. Бусдын мууг үзвэл өөрийн үйл бүтэхгүй гэдгийг би өөрөө ойлгож байдаг юм. Гэвч энэ цаг төрийн хавчлагад би аргагүйдэж яваа хүн. Энэ ажлыг эс хийвэл би энэ суурин дээрээс авагдахаар барахгүй энэ толгой мөрөн дээрээсээ авагдах юм. Англичуудын мянга түмэн буруу хэнд ч үл анзаарагдана. Тэгэхэд энэтхэг бидний нэг л хазгай гишгэлт толгойтой минь холбоотой байдаг юм. Нутгийн эзэн мөртөө энэтхэг бидэнд ямар нэг дээд тушаал үл ноогдоно. Олдож заяадаг юм бол хүн, хүний чанараасаа хагацахад хүрдэг юм. Нэг үгээр хэлэхэд англи машины сэлбэг болон хөдөлж байна. Юмны учир гэдэг ийм л байна даа, эмээ минь! гэж ноён Баагачи өгүүлэв.

	Маадвий хоолойгоо зангируулан байж өгүүлрүүн:

	— Эзэн та л ингэж байгаа юм бол би та нарын сайн сайхны төлөө юу л хийж чадахаа хийе. Хүүг хүн болгохын төлөө би бүхнийг хийнэ гэж хэлээд Маадвий хүүгийн зүг харахад өмнө нь «диваажингийн» үүд нээгдэж хурмастын тэнгэр ариун өрөө дэлгэн түүнд сайн сайхны ерөөл хүртээж байгаа юм шиг санагдаж дотор нь жаргалын давлагаагаар үелэн цалгих шиг боллоо. Үрсийн төлөө эх хүний сэтгэлийн ариун тунгалаг тэнгэр уужим нь ямар сайхан бэ!

	Хүү орон дээрээ унтсаар л байлаа. Маадвий сүүгээ халаагаад түүнийг орон дээрээс нь өргөөд авах гэснээ дуун алдан чарлав. Хүүхдийн бие хөрчихсөн, царай нь зэвхийчихсэн байлаа. Маадвийгийн зүрх чичирч нүдний нь нулимс бүрхэв. Тэрээр дахин нэг харлаа. Нэгэнт өнгөрсөн юмыг доош нь тавих ёстой байсан авч Маадвий элгэндээ наан тэвэрч уйлан чарлав.

	Гэрээр дүүрэн уйлаан хашхиралдаан дэгдлээ. Эх нь Маадвийн гараас авч нүүрэнд нь хацраа наан уйлан бархирав.

	Саяхан ямар байлаа, тэгээд яачих нь энэ вэ? Үхэл ингэж гэнэдүүлдэг юм уу? Зарим хүнд хүсээд ирдэггүй үхэл заримд нь болохоор яагаад ингэж амархан дайрна вэ? Хүнд өвчтэй тэмцэлдэж тэмцэлдэж арайхийж нэг өндийх янз ороод л нэг аюул өнгөрөх шиг боллоо гэж орон гэрээрээ баяр болж суухад үхэл яагаад ингэж тэдний толгой дээгүүр энэрэлгүй сэлэм эргүүлнэ вэ?

	Эхийн нь өдөр шөнөгүй уйлан чарлах дуун, эцгийн нь асгаруулан гуньхрахыг хараад Маадвий байх газраа олж ядна. Өөрөө ч харамсан гашуудаж өдөр шөнөгүй тэднээсээ нуугдан уйлна. Хэрэв амиа өгөхөд тэр хүү амьдардаг сан бол муу хөгшин толгойг өгчихмөөр санагдана. Даанч тэгж болдоггүй болохоор яая гэхэв дээ.

	Уг нь тэр анх энд ирэхдээ хорлох санаа өвөртлөн ирсэн хүн учир өнөөдөр түүний бах тав ханаж баярын магнай тэнийж байх ёстой байсан сан. Тэгэхэд харин тэр өнөөдөр төрүүлсэн ганц үрээ гянданд явуулж байхдаа үзэж амсаагүй тийм их хагацал зовлонг амсаж байна. Уйлуулахаар ирсэн өнөө хүн чинь харин өөрөө уйлаад буцдаг байна. Энэ юу гэсэн үг вэ? Энэ бол эх хүн гэдэг чинь үрийн төлөө ёстой л хайрын далай гэсэн үг. Түүнийг шатаавал түүнээс энэрэл хайрын үнэр анхилна. Шахвал энэрэл хайрын шүүс гарна. Тэр авгай, тэр чигээрээ цэвэр ариуны суварга мөн. Гай гамшиг харгис хэрцгий бүхэн тэрхүү ариун бөгөөд цэвэр сэтгэл зүрхний ундрааг хэзээ ч бузарлан гутааж чадахгүй.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

